
Ылыж кынелше Господь дене ушнымаште 
кугун пагалыме ача-влак, Юмым йӧратыше 

инок ден инокине-шамыч, шерге иза-шольо ден 
ака-шӱжар-влак!

Таче ме Христосын Ылыж кынелмыжым 
волгыдын пайремлена да икте-весынам Кугече 
саламлымаш дене вашлийына: «Христос Ылыж 
кынелын!»

Христосын Ылыж кынелмыжым пайремлыме 
годым Юмылан ӱшаныше кажне еҥын шӱмжӧ 
кугу куан дене темеш. Вет айдеме капым налше 
Юмын Эрге мыланна утаралтмашым ыштен, 
тиде кугу тайне шинча ончылнак ужаш лиймын 
почылтеш. Таче кажнынан «Господьна Иисус 
Христос гоч Юмо дене тыныслыкна уло» (Рим. 
5:1). Святой Кугече канонышто каласыме семын 
ме кызыт «колымашын колымыжым, тамыкын 
шаланымыжым, курымашлык вес илышын 
тӱҥалтышыжым» пайремлена. Христосын Ылыж 
кынелме волгыдыжо тиде йӱдым кава ден 
мландым веле огыл, тамыкымат волгалтара, 
вет Христосын Волгыдыжым пырдыж ок авыре, 
пычкемыш ок сеҥе, эҥгекым кондышо пӱртӱс 
вий чактарен ок керт.

Колымашым Сеҥыше Господь Иисус Христос-
лан таум ыштена, колымекыже, кум кече гыч 
Ылыж кынелмыжым чапландарена. Курымаш 
илышын наследникше лияш манын, мыланнат уло 
вийнам пышташ кӱлеш. Шке лишылна-шамычым 
проститлена гын, Пылпомышысо Ачана мемнан 
шуко сулыкнам проститла. Шке ситыдымашнам 
ужаш тӱҥалына гын, весе-шамычым лушкыдо 
улмышт верч вурсымым чарнена. Ойгыш 
логалше-влаклан полшена гын, тӱням Кучен 
Ашныше Юмо мыланна Шкенжын чыла кертше 
полышыжым, куатым да илышыште вашлиялтше 
нелылык годым чытымашым пуа.

Ужмышудымаш, ойго да нужналыклан кӧра 
кызыт шуко калык орлана. Лач кызыт айдемын эн 
сай койыш-шоктышыжо – йӧратымаш, порылык 
да чаманымаш – моткоч кӱлешан. Кугече волгыдо 
деч куатым налын, мыланна лӱддымылык да 
шӱм-чон пеҥгыдылык дене темман, орлыкан-
влакланат эҥертыш лийман. Черке иктешлыкым 
святой-влак семын арален, кеч-могай еҥланат 
полыш кидым шуялтыман. Кугече куаным 
мыланна, христиан-шамычлан, ойгышто улшо-
шамыч дене пайлаш сай! Тыныслык, ваш 
умылымаш, йӧратымаш, моторлык да чын дене 
ты тӱням темаш манын, мыланна умбакыжат 
чот тыршыман. Духовный вашталтмашке да 
курымашлык чоным утарымашке наҥгайыше 
мландымбалысе корно шуркедылше вондеран 
гынат, Господь мыланна тудым сайын эрташ 
полшыжо.

Шерге ача, иза-шольо ден ака-шӱжар-влак! 
Христосын волгыдын Ылыж кынелмыж дене 
тендам уло чон дене саламлем! Господь шӱмдам 

Кугече куан дене темыже, чон ласкалыкым, 
капкыл тазалыкым да поро илышым пуыжо!

Христос Ылыж кынелын!
Чынак Ылыж кынелын!

2024 ий, Христосын Кугечыже,
Волжск ола

ХРИСТОС ЫЛЫЖ КЫНЕЛЫН!ХРИСТОС ЫЛЫЖ КЫНЕЛЫН!
ВОЛЖСК ДЕН ШЕРНУРЫН ЕПИСКОПШО ФЕОФАНЫН 

КУГЕЧЕ ПАЙРЕМ ДЕНЕ САЛАМЛЫМАШЫЖЕ

Марий митрополийын Православный книга 
пайремышкыже ты гана Россий писатель 

ушемын еҥже Т.Л. Шишова толын.
1955 ий 8 февральыште шочшо унанам калык 

православный педагог-психолог, публицист да 
драматург, Европысо кум йылме гыч кусарыше еҥ 
семын пала. Шкеж гаяк талантан Ирина Яковлевна 
Медведева дене пырля оҥай методикым шонен 
луктыныт да илышыш пуртеныт. Неле койыш-
шоктышан йоча-шамычын нервыштым нуно 
курчак театр полшымо дене эмлат. Илышыште 
погымо опытыштым, паша лектышыштым иктеш-
лен, книгам возат, молымат туныктат.

Татьяна Шишова 10-11 апрельыште Йошкар-
Олан моторлыкшо да калыкше дене палыме 
лийын, кок кечыште ик ияш программым 
шуктен, манаш лиеш. Благовещенский соборын 
клирикше иерей Евгений Самойлов, епархийысе 
«Елеон» паломник службын пашаеҥже Светлана 
Кислицина, милосердий ака-шӱжар-влакым 
вуйлатыше Галина Ефремова тудлан Изи Какшан 
серыште улшо памятник ден храм-шамычым 
ончыктен коштыныт. Татьяна Львовналан чыла-
жат пеш келшен, но Патриарший площадьыште 
«Господьын Иерусалимыш пурымыжо» скульптур 
композиций эн чот ӧрыктарен. Тыгак Йошкар-
Оланам сӧрастарыше Благовещенский соборыш 
да уэш нӧлтымо Богородице-Сергиевский 
ӱдырамаш монастырьыш миеныт. Обительын 
историйже нерген монахиня Рафаила каласкален 
да шымлымаш пашам эртарымыж жапыште 
чумырымо музейым ончыктен.

Илышыштыже 50 наре книгам савыктен лукшо 
Татьяна Шишован тӱҥ лудшыжо – самырык 
тукым. Сандене мемнан денат ятыр тунемме 
заведенийыште тунемше ден туныктышо-влакым 
у книгаже-шамыч дене палдарен. Вашлиймашым 
Марий радиомеханический техникумын, Йош-
кар-Оласе аграрный колледжын студентышт, 
МарГУ-со «Сорта эше йӱла» («Пока горит свеча») 
православный клубын участникше-влак, 19-ше 
№-ан школын да «Инфотех» IT-лицейын кугурак 
класслаштышт тунемше йоча да нунын ача-авашт 
дене эртарен. Чыла вере шкенжын книгаже-
шамычым ончыктен, а нуныжо сай выставкылан 
ситат, тыгак книга-влакын кузе шочмышт, могай 
темым тарватымышт нерген каласкален.

Татьяна Львовна Православий рӱдерысе 
Царевококшайский иконописный мастерско-
йышто лийын. Тысе вуйлатыше Станислав Попов 
у иконым возымо да тоштыжым уэмдыме, черкым 
сӧрастараш пу гыч пӱчкеден лукмо да шӧртньӧ 
дене леведме ӱзгар-влакын ышталтмышт дене 
палдарен. 

Пытартышлан унана Йошкар-Оласе епархи-
альный управленийыште митрополит Иоанн 
дене вашлийын. Илыш опытым погышо кок ушан 
еҥлан лийын мо нерген мутланаш. Владыка 
мемнан епархийыште савыктен лукмо книга-
влакым пӧлеклен гын, Татьяна Львовна ятыр шке 
книгажым Йошкар-Оласе приходласе библиотек-
шамычлан пуэн коден.

«Юность» да «Москва» журнал-влак премийын 
лауреатше, тӱнямбал АРТ-терапевт да АРТ-педагог 
обществын сопредседательже Татьяна Шишова 
илышыште лектын шогышо тӱрлӧ йӧсылыкым 
сеҥаш йоча-влакым туныкта. Неле койыш-
шоктышан ӱдыр-рвезе-влаклан курчак театр 
полшымо дене эртарыме психокоррекционный 
занятийласе сай лектыш нерген книгам возеныт 
да «Йоча неле койыш-шоктышан ынже лий 
манын» («Чтобы ребенок не был трудным») 
манын лӱмденыт. Тудым Моско епархийысе 
Клин округын благочинныйже протоиерей Борис 
Балашовын благословитлымыж почеш савыктен 
луктыныт. Ты книган пайдажым палаш манын, 
ача-ава ден туныктышо-влаклан ик ужашым 
кусарен ямдыленна. Тудым вес номерыште 
савыктена.

ЙОЧА ЧОНЫМ УМЫЛАШ ТУНЫКТА

Очыни, кажне священникын Кугече годсо 
тугай историйже уло, кунам «Христос 

Ылыж кынелын!» гына манаш лиеш, моло мут-
влак тыгодым келшен огыт тол.

Ик тыгай историй сай йолташемынат, Евгений 
ачан, уло. Ий еда ме ты историйым шарналтена 
да кажне гана тудлан ӧрына.

Тиде ятыр ий ончыч лийын. Кугече кечын 
службо деч вара черкыш йыҥгыртеныт да 
колаш вочшым тынеш пурташ йодыныт. Тыгак 
каласеныт: «колаш вочшым». Пайрем пайрем 
дене, а ӱжмашке кайыманак, сандене бачышка-
влак кокла гыч эн самырыкым, Евгений ачам, 
колтеныт. Евгений ача пӧртыш пурен шогалын, 
окна воктенысе кроватьыште кугызам ужын. 
Но ала-молан тудыжо колаш вочшыла чучын 
огыл. Кугызан лишыл еҥже-влакат ӧрмалген 
умылтареныт:

– Пижын веле. «Колымем деч ончыч тынеш 
пурен коднем, бачышкам кондыза» манын 
йыгыла. Тидыже мемнам поснак ӧрыктара, вет 
кандашле ийым эртыше кочана черкыш нигунам 
коштын огыл.

Шоҥгыеҥат тынеш пураш кумылан улмыжым 
пеҥгыдемден. Евгений ача йӱлам радам дене 
шуктен, кугызалан, сулыкшым касарыде, 
Пырчесым подылтен, вет тынеш пурымаш 
чыла сулыкым ӱштыл кудалта. Вара ӱшан, 
Евангелий, таинстве-влак нерген каласкален. 
Коча шып колыштын да ала-могай черке омсам 
пудыртымыж нерген шинчавӱд йӧре ойлен, 
чонжым почын. Бачышка моштымыж семын 
шоҥгыеҥым лыпландарен. Коча колышаш гай 
койын огыл, бачышкам ужаташ эсогыл кравать 
тӱрыш кынел шинчын. А кастене лишыл еҥже-
влак черкыш Евгений ачалан йыҥгыртен 
каласеныт:

– Кочана мутшым кучыш. Тендан кайымекыда, 
вакшышышкыже возо, ик жап шыргыжал кийыш, 
«Пеш сай, пеш сай» манын вудыматыш да мален 
колтыш. Тетла ыш помыжалт.

– Арам огыл вет Господь айдемылан тыгай 
колымашым пуэн, – ойлен мылам Евгений ача. 
– Шкеж деке Кугече кечын налын, адакше тынеш 
пурымо да Пырчесым подылмо деч вара изи ньога 
гай яндарым, чыла сулыкшым кудалтыманым, 

Ылыж кынелмын куанжым шижшым да сулыкыш 
пурен шуктыдымым. Отпеватлыме деч вара мый 
родыжо-влак дене мутланышым. Ала тынеш 
пурыдымо лийын гынат, уло илышыжым чын, 
яндарын илен эртарен? Тыгеат вет лийын кертеш. 
Но Анатолий моло гаяк подылын, ватыже ӱмбак 
кидшымат нӧлтал кертын. Самырыкше годым 
шочмо селаштыже черкым шалаташ полшен. 
Ужмышудымын огыл, а чылан тушко каеныт да 
тудат миен, черке омсам чумен кӱрышт луктын. 
Качырий коваже тунам, тудым ончен, «Юмо 
ӱмбаке молан тыге?» манын урмыж шортын. 
Коважын тыге ойлымыжым колмек, Анатолий 
тушеч писын кораҥаш вашкен.

Анатолийын илышыштыже эше ик историй 
лийын, кудыжым уло родо-тукымжо пален. Икана 
чодырам руымо годым ӱмбакыже пушеҥгым 
йӧртеныт. Йолжо чот эмганен, ӱмырешлан окшак 
кодын. А Виктыр (пушеҥгым йӧртышӧ еҥым тыге 
лӱмденыт) Анатолийымак титаканыш луктын, 
пуйто Толя йӱшӧ лийын да пушеҥге йымаке шке 
пурен. Тыге лийын огыл гынат, ӱшаненыт. Конеш-
не, ӱшанат, вет тудо рвезын ачаже кугу вуйлаты-
ше улмаш. Адакше Анатолий чынжымак аракала 
ӱпшен. Корштышым лыпландараш манын, ушым 
йомдарыше Анатолийын умшашкыже спиртым 
оптеныт улмаш. Тыгай туткарыш логалмек, 
Анатолий шоналтен: «Юмыжо кушто? Тудо уло 
гын, молан шояклаш пуэн?» Но ты шонымашыж 
деч вашке кораҥын: вет шкеже черкым шалаташ 
полшен, коваже манмыла, Юмо ӱмбаке каен. 
Сандене, Юмо уке гын, сайрак, ласкарак...

ӦРЫКТАРЫШЕ ӦРЫКТАРЫШЕ 
КУГЕЧЕКУГЕЧЕ

Анатолий Виктырлан кужу жап сырен коштын. 
Проститлен кертын огыл. Ик селаштак иленыт 
гынат, весыжлан проститлымыже кӱлынат 
огыл, тугакат сайын илен. А Анатолийлан чот 
йӧсӧ лийын, сырымашыже тудын кӧргыжым 
нултен. Икана «Виктырын изи эргыже ырлыган 
(корь) дене черланен» манме увер села мучко 
шарлен. Анатолий тунам пеш куанен: «Тиде 
тылат мыйын йолемлан верч толын пернен!» 

Эсогыл титаклыше еҥжын ойгырымыжым ужаш 
манын, Виктырмытын пӧрт ончыкыжо миен да 
окна гыч йыштак ончен. Виктыр ден пелашыже 
кроватьыште орланен кийыше эргышт воктелан 
сукалтен шинчыныт, Виктырже ушым йомдарыше 
гай вуйжым кок велкыла рӱзен.

Тыгай сӱретым ужын, Анатолий йочам чот 
чаманен, «Юмо, Тый улат гын, изи рвезым утаре» 
манын сӧрвален йодын. Тыгодым чонжылан 
луш лиймым шижын, уло ужмышудымашыже 
ала-куш йомын, пуйто кугу неле кӱм кӧргыж гыч 
ала-кӧ, чот виян, налын кудалтен. Виктырым 
проститлымыжым тунам Анатолий умылен. А 
рвезым чынжымак утарен коден кертыныт.

Илен-толын Виктырат, пелашыжат коленыт, 
йочашт олашке кусненыт, а Анатолиймыт ты 
селаштак иленыт. Пелашыже черкыш сортам 
шогалташ пуреден, Анатолийже черке лишкат 
мияш тоштын огыл, Юмо деч лӱдын. «Тынеш 
пурем гын, – шонен, – Юмо черке омсалан  верч 
наказатла».

А вара лач Кугече кечын тынеш пураш жап 
шумым чонжо дене шижын да бачышкам кондаш 
сӧрвален.

– Шонем, Господь Анатолийым лач тудо 
проститлымыжлан чаманен, Кугече кечын 
Шкеж деке налын, – каласкален Евгений ача. 
– Рвезым чаманымашыже Юмо деке ошкылым 
ышташ шӱкалтыш лийын. Господь эсогыл черке 
омсам шалатымыжымат проститлен, кугу пайрем 
кечын ӧндалтышышкыже пуртен. Проститлымаш 
Пылпомышысо капкамат почеш, теве могай тудын 
вийже. А Юмо Анатолийын Туддек лишеммыжым 
кандашле утла ий вучен, арален, виктарен, жап 
шуын да уверым пуэн, вара вик Шкеж деке 
Кугече пайрем ӱстел коклаш наҥгаен. Чудо огыл 
мо тиде? Проститлымаш айдеме чонын ылыж 
кынелмыж дене иктак.

Елена КУЧЕРЕНКО
Москосо Сретенский монастырьын 

журналже гыч налме

САЛАМЛЕНА
Йошкар-Оласе Вознесенский соборын кли-

рикше протоиерей Георгийым (Втюриным) 
70 ияш лӱмгечыж дене уло кумылын саламлена!

Георгий Втюрин 1954 ий 17 апрельыште 
Йошкар-Олаште шочын. Ешыште чылан Юмылан 
ӱшаненыт, тунам пашам ыштыше лач ик Семеновко 
селасе храмыш кумалаш коштыныт. Тиде 
храмыштак 1976 ийыште Георгий венчаялтын.

1990-ше ийлаште элыштына черке илышын 
угыч нӧлталалташ тӱҥалмекыже, тудо, завод 
гыч паша гыч каен, Вознесенский соборын 
Воскресенский черкыжым ачалымашке ушнен. 
Пашам мучашлымек, мӧҥгеш заводыш пӧртылын, 
но чонжо эре черкыш шупшын. Георгий 
церковнославян йылмым тунемын, пономарь 
семын черкыште полшен. Тунам настоятель 
Евгений ача (Кутырев) тудлан священный саныш 
шогалаш темлен.

Тыге 1990 ий 17 декабрьыште Озаҥын да 
Марий кундемын епископшо Анастасий (Меткин) 
Георгий Втюриным диаконыш пуртен, а кок 
кече гыч, Чудым ыштыше Николайым шарныме 
кечын, иерей саныш шогалтен. Иерей Георгийым 
Семеновко селасе черкыш колтеныт. Кум ий гыч 
тудым Вознесенский соборыш кусареныт, да 
тыште ынде 30 ий служитла. Тиддеч посна моло 
послушанийымат ӱҥышын шуктен: казамат ден 
колонийлаште шинчыше-влак деке служитлаш 
коштын, Республикысе эмлымверын пашаеҥже 
ден тушто эмлалтше-шамычын духовникышт 
лийын.

Кумло утла ий служитлыме жапыште Георгий 
ача богослужебный да иерархический ятыр 
награде дене палемдалтын, а 2019 ий гыч 
Москон да уло Русьын Патриархше Кириллын 
кӱштымашыж почеш Юмын литургийым «Иже 
херувимы...» марте почын шындыме Кугыжаныш 
капка ончылно служитлаш праваже уло.

Георгий ачалан Руш Православный Черкым 
суапландарен тыршыме пашаштыже Юмын 
полышыжым тыланена. Таза, кужу курыман лий!

МАЙ. МАЙ. ЧЕРКЕ ПАЙРЕМ
3 – Кугу Кугарня. Господь 

Иисус Христосын утарыше 
Святой Орланымашыжым 
шарнен, пӱтым пеҥгыдын 
кучымо кече. 

4 – Кугу Шуматкече. 
5 – Кугече! Иисус Христосын 

волгыдын Ылыж кынелмыже!
6 – Кугун орланыше Георгий 

Победоносецын кечыже. 
7 – Юмын Аван Иверский 

иконыжын кечыже.
12 – Изи Кугече. Апостол 

Фоман кечыже. 
14 – Радинча. Колышо-влакым 

уштымаш.
Юмын Аван Царевококшайский 

«Мироносицкий» иконыжын 
кечыже.

15 –Благоверный князь-влак 
Борис ден Глебын кечышт.

16 – Преподобный Феодосий 
Киево-Печерскийын кечыже.

18 – Юмын Аван «Йӱын 
пытарыдыме Чаше» иконыжын 
кечыже. 

19 – Миром кондышо святой 
ӱдырамаш-влакын кечышт. 

21 – Апостол да евангелист 
Иоанн Богословын кечыже.

22 – Святитель Николай 
Чудотворецын кечыже. 

24 – Славян калык-влакым 
туныктышо Мефодий ден 
Кириллын кечышт.

25 – Москон да уло Российын 
патриархше священномученик 
Ермогенын кечыже. 

29/04 – 4/05 – Иисус Христо-
сын орлыкым чытымыжым шар-
ныме арня.

2 –Кугу Изарня. Господьын 
кас кочкышым ышташ Шолып 
Погымыжым шарныме да Святой 
Причастийыш ушнымо кече.

Москосо поро пиалан Матрона 
аванан кечыже.

ЫРЕС ДЕНЕ КАЙЫМАШ
Кызытсе жапыште чылажат ситышын уло 

гынат, еҥ-влак илыш неле маныт. Эрласе 
кече мом конда – ме огына пале. Южо вере сар 
кая, террорист-влак осалланат, айдемын койыш-
шоктышыжат весемын. Сандене чон вургыжеш, 
тӱрлым шонкала.

Юмын Аван Смоленский юмоҥаж дене кайыше 
Крестный ход яллашке, илемлашке тынысым, 
куаным конда. Еҥ-влак шижыт, кушто тудо эрта – 
тушто илыш тӱзлана, лӱдыкшӧ кораҥеш, мемнам 
ок кодо манын, Юмылан ӱшан шочеш.

Жап писын эрта. Волжск – Морко крестный 
ход тӱҥалмылан тений 25 ий лиеш. Тиде 
жапыште шуко еҥ Юмын Аван полшымо дене 
шке корныжым муын, ӱшанжым пеҥгыдемден, 
Юмын кӱштымашыже почеш илаш тӱҥалын. 

Тений кайыме корно вашталтын. Эн ончыч 
Волжск ден Шернур епархий мучко эртат, вара 
– Йошкар-Ола епархий мучко. Южо ялыш огыт 

пуро манмеке, еҥ-влакын чурийышт вашталтеш, 
нуно, кумыл волен, вуйыштым сакат. Пуйто ала-
мом шергаканым йомдареныт. Чынжымак Юмын 
Аван левед аралымыже – кажне христианинын 
ойлен мошташ лийдыме поянлыкше. Ме Тудым 
чон вургыж вучена, йоча-влак пеледыш дене, 
муро-почеламут дене вашлияш лектыт. Йырваш 
юарлымаш, тичмаш куан, вет шинчалан койшо 
юмоҥа дене пырля койдымын Юмын Ава Шкежак 
мемнан деке толеш. Тудын йыр суксо-влак, 
святой-влак чумыргат. Мемнамат тиде погыныш 
шупшеш да Крестный ход дене пырля эре 
кайыме шуэш. Южышт ойлат: «Иктаж-могай амал 
дене юмоҥа, ырес дене коштмым чарнат гын, 
ме шкеора тарванен каена, но тиде кайымашым 
– Юмым чапландарымашым она чарне». Тиде 
корно дене мучаш марте каяш Юмо мыланна 
куатым пуэн шогыжо.

Прот. Николай ЧУЗАЕВ

Дивеево – Арзамас, акше – 3500 теҥге да утларак.

17-19 май: 
Оптин Пустынь, акше – 6000 теҥге да утларак.

25-26 май: 
Дивеево – Арзамас, акше – 4000 теҥге да утларак.

7-9 июнь: 
Дивеево – Арзамас, акше – 3500 теҥге да утларак.

13-16 июнь: 
Оптин Пустынь – Серпухов, 6000 теҥге да утларак.

Санаксары – Дивеево – Арзамас, 4200 теҥге да утларак.

 КУАНЕН ЧИЯЛТЕНА

Кугече кумыл
Вучем чевер Кугече кечын
Каваште кечын модмыжым.
Вучат чылан шӱм вургыжын,
Пиал саска ден толмыжым.
   Изи годсек палем мый тидым:
   Чевер Кугече кечылан
   Мотор вургемыштым чият
   Да черкыш корным такыртат.
Шарнем, кузе мыйым, йочам,
Кучен кидем гыч черкыш наҥгаеныт,
Чон почын, сулыкем касаренам,
Эше Пырчесым шерым подылынам.
   Эр кечын ямле южшым нелын,
   Шуаш вашкенна мӧҥгышкӧ.
   Каваш нӧлталтын кумылна:
   «Ылыж кынелын Христосна!»

Тунем илаш
Тунем илаш, осалым ыштыде,
Осалым сеҥе порын вийже ден.
Эше йӱла Голгофын шӱдыржӧ
Кумалше кажне еҥын шӱмыштӧ.
   Тунем илаш, кунам йӱла шӱмет,
   Кунам темеш чонет шинчавӱд дене.
   Йӱлен пытен эн сайже ман шонет...
   Тунам Христос кузе илен шарналте!
Тунем илаш лай йылме дене огыл,
А уло шонымашым келгын ончыктен.
Тунем илаш куан дене пайлалтын,
Тунам тыят лишемат Юмо дек.
   Тунем илаш, шӱм-чоным почын,
   Чӱктен сортам, сӧрвале Юмынам.
   Кумал, касаре неле сулыкетым,
   Ок кодо Юмо тыйым нигунам!

Вера ТАРАСОВА,
Кужэҥер район, Токтайбеляк


